
(свет), сэрцагрэйныя (словы), сэрцавейная (споведзь) і інш. Пошук паэтам 
арганічнай вершаванай формы выявіўся ў такіх прыёмах, як паўтор першага 
і апошняга радкоў у кожнай страфе (Помню, ў дзяцінстве маім // Так васільковелі 
далі... // Сум мой яны спавядалі, // Помню, ў дзяцінстве маім. // Час перайначыў 
палі, // Родныя збожныя нівы. // О васілёк сіратлівы! // Час перайначыў палі [1]), 
паўтор першых слоў апошніх радкоў у кожнай страфе (Паміж знадзееных дарог, // 
Калі не спіцца аж да золаку, // Магчыма, слова – серабро, – // Не забывай: 
маўчанне – золата. // У дзён самотлівай журбе, // Дзе хвілі шчасця хуткацечныя, // 
Магчыма, любяць не цябе, – Не забывай: каханне вечнае [1]). Такое афармленне 
аўтарскай думкі надае вершу завершанасць, сэнсацэнтрычнасць. Сродкі мас-
тацкай выразнасці, абраныя М. Шабовічам, не крыклівыя, не штучна-трафа-
рэтныя – усе яны чароўна, бездакорна ўплецены ў лірычны вянок паэта.  

В. Ю. Бароўка (Беларусь)  
ЛІТАРАТУРНА-ГЕРМЕНЕЎТЫЧНЫ ВЕКТАР  

У ЛІРЫЦЫ МАКСІМА ТАНКА 
Паэзія Максіма Танка шматтэмная і шматпраблемная, грунтоўна асэнса-

ваная многімі даследчыкамі, аднак літаратурна-герменеўтычны вектар у ёй 
літаратуразнаўцы неправамерна абміналі. Яго вывучэнне між тым дазваляе 
паглыбіць уяўленні пра творчую індывідуальнасць класіка беларускай літара-
туры ХХ стагоддзя, пра яго эстэтычныя прыярытэты.  

Лірыка – адмысловы род мастацкай літаратуры, дзе слова паэта-майстра 
канцэнтруе максімум інтэлектуальнай энергіі. Герменеўтычны план лірычнага 
твора лаканічны і сэнсава ёмісты. Трэба заўважыць, што герменеўтычную накі-
раванасць у лірыцы Максіма Танка галоўным чынам мелі творы, прысвечаныя 
канкрэтным пісьменнікам. Адзін з першых герменеўтычных вопытаў маладога 
Максіма Танка – верш «Нашы дарогі» (1935), адрасаваны заходнебеларускай паэ-
тэсе Наталлі Арсенневай. Твор быў напісаны ў час, калі Арсеннева рыхтавала да 
друку зборнік «Жоўтая восень», якому па пазалітаратурных прычынах не 
суджана было выйсці ў другой палове 1930-х гадоў. Верш «Нашы дарогі» – 
спроба супаставіць дзве лініі развіцця заходнебеларускай паэзіі: засяроджаную на 
грамадска-палітычных матывах і звернутую да асвятлення адчуванняў звычай-
нага чалавека. Як вядома, Наталля Арсеннева зборнікам «Пад сінім небам» (1927) 
зарэкамендавала сябе пясняркай прыроды, уважлівым мастаком-даследчыкам 
найдрабнейшых зрухаў чалавечай душы. Паводле аўтара верша «Нашы дарогі», 
шляхі дзвюх творчых асоб адпачаткова ідуць у розных накірунках: 

Нашы дарогі расходзяцца даўна пад зорамі. 
На адной чуеш крок, на другой – шум трысця… 
Не спаткаліся тут між палёў, між разорамі, 
не сустрэціцца ім на пясчаным парозе жыцця [1, c. 120]. 
Паэзія Арсенневай камерная па сваёй сутнасці, яна ўлагоджвае, заспа-

койвае, а паэзія яе літаратурных апанентаў – бунтарная, заклікавая, пераўтва-
ральна-дзейсная:  

Паясом слуцкім песня твая мо рассцелецца, 
наша – будзе чарнець, як чарнее рубцамі далонь, 
там дзе вецер калоссямі будзе шумець і мяціліцца, 
дзе на нівах без меж калыхнець ураджаю агонь [1, c. 120]. 

Камерная паэзія не адмаўляецца ў вершы Максіма Танка, але прызнаецца 
архаічнай з пункту гледжання сучаснасці:  

Сёння песня твая расцвіла зачарованай казкаю, 
а мы казак так даўна не чулі ў жыцці! –  
ўсё ідзём каляінай нікім не працёртаю, гразкаю, 
нам не можна вярнуцца, а трэба наперад ісці! [1, c. 120] 
У лірыцы Наталлі Арсенневай паэту імпануе любоў да роднага краю і яго 

прыроды, аднак ён і яго аднадумцы бачаць не толькі прыгажосць прыроды, але 
яе жыватворную сілу, заклік да пераўтварэння свету:  

Любіш край за бярозы, за месяц, за восені дзіўныя, 
а тым больш яго нам, як, скажы, не любіць: 
калі нівы і рэкі, палотны азёр пераліўныя, 
калі песні, што б’юць жывой сілай крыніц?.. [1, c. 120] 
Праз метафарычную мову выказваецца думка, што абраная Арсенневай 

дарога развіцця літаратуры накіравана не ў будучыню, а ў мінулае:  
Дзіўна песні твае расцвітаюць далёка сузор’ямі, 
над другімі палямі яны сіратліва мігцяць, 
і таму яны, пэўна, над роднымі сёння разорамі 
асыпаюцца золатам восені, асыпаюцца шумам трысця [1, c. 120]. 
Максіма Танка, як любога таленавітага паэта, цікавіў лёс літаратурных тво-

раў. Своеасаблівым асэнсаваннем гэтага пытання можна назваць яго верш 
«Сяргей Ясенін» (1970). Папулярнасць твораў рускага паэта беларускі аўтар 
тлумачыў вялікай любоўю да роднай зямлі, добрым веданнем жыцця суай-
чыннікаў: 

І пэўна, таму твае песні заўсёды 
Бруілі жыццём, як паток веснавы, 
Зямлёй гаманілі і ў сэрцы народа 
Знаходзілі рэха і водгук жывы [2, c. 202]. 
Непаўторнасць творчай індывідуальнасці, датклівасць душы паэта акцэн-

таваліся ў верлібры «Сяргею Ясеніну» (1972) праз майстэрскае выкарыстанне 
паказальных рэмінісцэнцый з твораў рускага аўтара: 

Асуджаюць, што ты выбраў смерць – 
Апошні схоў ад жыццёвых нягод, 
Быццам іх нельга было перажыць, 
Схаваўшыся 
За белым дымам яблынь, 
За кастрамі начлежнай зары, 
За пераборамі і ўсхліпамі гармоніка, 
За сасновым зрубам сваіх вершаў, 
За плячамі шматлікіх сяброў… 
Колькі было магчымасцяў, 
З якіх скарысталіся б іншыя, 
Акрамя цябе! [2, c. 241] 
Вынік дзейнасці мастака слова тады плённы, калі напісанае не пакідае 

чытача абыякавым, абуджае пачуцці і думкі, метафарычна – падсумоўваў 
Максім Танк у вершы «Чытаючы Максіма Багдановіча» (1971): 

Часта, з трывогаю, 
Разгортваю папялішча песень, 
Бо ў столькіх не знаходзіў 
Ніводнай іскры. 
Але на вогнішчы тваім – 

Хоць над ім безліч прашумела 
Лістападаў і дажджоў! – 
Кладу свае далоні – 
І адчуваю полымя жывое, 
Угледзеўшыся – бачу яго водсвет, 
Прыпаўшы вуснамі – апальваю іх да болю [2, c. 228]. 
Даследчыкі літаратуры пастаянна падкрэслівалі як вызначальную рысу 

паэзіі М. Танка яе пошукавасць. У медытацыйных вершах пра паэзію, у вершах 
з элементамі літаратурнай герменеўтыкі паэт прыўзносіў рух, творчы пошук 
і неспакой. Напрыклад, у вершах «Ля помніка Якубу Коласу» (1974) і «Сус-
трэча з Янкам Купалам» (1974) Максім Танк развіваў думку пра паэзію класі-
каў як вечны пошук, пра сугучнасць творчасці класікаў жыццю беларускага 
народа ва ўсе часы. Якуб Колас і Янка Купала рэпрэзентаваліся вечнымі 
падарожнікамі і спадарожнікамі беларусаў. Прысвечаны выдатнаму польскаму 
паэту Цыпрыяну Норвіду верш напоўнены думкамі пра цярністы шлях таленту 
да прызнання. Веліч Норвіда-паэта ў тым, што ён свядома абраў шлях 
самотніка-слугі паэзіі і Радзіме. Беларускі паэт уводзіць у верш нечаканую 
паралель лёсу Норвіда з лёсам старажытнагрэчаскага філосафа Сакрата:  

Чым ты, Сакраце, Афіны праславіў,  
Што залаты бюст табе люд паставіў,  
Перш атруціўшы?.. [3, c. 97] 
Паэт акрыляецца жыццём, уменне ўлавіць рытмы жыцця прыводзіць яго да 

творчага поспеху – сцвярджаў Танк у верлібры «Гекзаметр» (1980):  
Доўга струны Гамер,  
Пачынаючы песню настройваў,  
Браў лады ён у дрэў,  
у вятроў, у сузор’яў.  
Ды лады ўсё не тыя.  
Хацеў быў разбіць сваю ліру.  
Раптам мора гекзаметрам хваляў  
Ударыла ў сэрца.  
І настроіўшы струны,  
Ён з морам запеў «Адысею»,  
Так запеў, што аж, здзіўленыя,  
Ўсе багі анямелі [3, c. 232].  
Жыццё сілкуе літаратуру, яно вартае адлюстравання ў літаратуры – даво-

дзіць М. Танк у вершы з іранічнай назвай «Камароўская хроніка» (1987), дзе 
мінская Камароўка прадстае аналагам славутых Монпарнаса, Арбата, Брадвея. 
Знакамітая «Камароўская хроніка» Гарэцкага апела быт і быццё беларусаў, 
паэту шкада, што:  

Не знайшлося нікога, 
Хто мог бы прадоўжыць 
Камароўскую хроніку, 
Пачатую – святой памяці – 
Летапісцам 
Максімам Гарэцкім! [4, c. 96–97] 
Прасякнутую гумарам і павагай да Уладзіміра Караткевіча кароткую 

характарыстыку яго асобы і творчасці Максім Танк прапанаваў у вершы 
«Рыцарская балада» (1983), герой якой сустракае «Караткевіча Першага» на 
фоне вежы, дзе палаюць паходні «ў панцыры і з мячом»: 

…мінаючы руіны
Нейкага замка – 

Такія старыя, што пра іх 
Нічога не знаюць 
І павівальныя бабкі [3, c. 305]. 
Руіны замка, рыцарскі этыкет, цікавасць да лёсу Баяна, Гусоўскага, Ска-

рыны – дэталі, што характарызуюць У. Караткевіча як асобу пісьменніка. Сваё 
разуменне Паўлюка Багрыма як чалавека-змагара выказаў М. Танк у вершы 
«Багрым» (1986): змагарныя матывы паэзіі перайшлі ў яго кавальскую працу, 
таму Багрым спачатку куе люстру, якая будзе рассейваць змрок, каб Бог мог 
лепш бачыць людскія крыўды, калі Бог не пакарае крыўдзіцеляў народа, то 
Багрым да канца свайго жыцця: 

Сякеры толькі будзе куць, 
Якія путы рассякуць. 
І будзе песні зноў складаць 
І клікаць волю здабываць… [4, c. 68] 
«Гутарку з Т. Бароўскім» (1993), якога Танк атэстуе «паэтам шляхоў-дарог, 

пакутлівых і незваротных» [4, c. 195], пранізвае пытанне-атэстацыя сваёй 
і суразмоўцы творчасці: 

Ці быў патрэбен у баю 
Наш хрыплы спеў з крывёй у горле? [4, c. 195] 
Літаратурна-герменеўтычны вектар у лірыцы Максіма Танка накіраваны на 

выяўленне ўласных мастацкіх імператываў, дзе на першае месца выходзілі 
непарыўная сувязь з жыццём і творчы эксперымент як эстэтычны прынцып 
і варыянт ацэнкі сябе самога, літаратурных папярэднікаў і сучаснікаў. 

ІДЭЙНА-ЖАНРАВЫЯ ПОШУКІ  

Ў ПАЭЗІІ МАКСІМА ТАНКА (1986–1995) 
Як вядома, спектр ідэйных і жанрава-тэматычных пошукаў Максіма Танка 

вельмі разнастайны, што вынікае са шматграннасці яго творчага таленту і ду-
хоўна-маральнай велічы асобы. Заяўленыя ў назве храналагічныя рамкі твор-
часці паэта адпавядаюць сучаснаму перыяду развіцця беларускай літаратуры, 
які мы даследуем. 

У вершы «Знойдзены…» М. Танк выказвае ідэю неўміручасці твораў гені-
яў мастацтва і літаратуры (Рафаэля, Бетховена, Пушкіна). А ў вершы «Гравюры 
Скарыны» – ідэю бессмяротнасці гэтых твораў мастацтва славутага беларус-
кага першадрукара. Лірычны герой здзіўляецца: «І сёння / Нейкая чароўная / 
Жыве ў іх сіла, / Якая сляпым / Вяртае зрок, / Глухім – іх слых, / Няпомнячым – 
іх памяць, / А без’языкім – мову» [1, с. 72]. Песня, паводле меркавання лірыч-
нага героя, загараецца «ад сонца ў сэрцы» [1, с. 154] («Песня»). Гэта ідэя натх-
няльнай сутнасці перажыванняў чалавека-творцы. 




